«Հայոց ցեղասպանության լուսաբանման արդի խնդիրները
 ամերիկյան ԶԼՄ-ում»
Մինչև ինձ համար նախատեսված բուն նյութը ներկայացնելը, ուզում եմ անդրադառնալ երկու կետի.

ա) Հայ Յեղափոխական Դաշնակցության համար, Հայոց Ցեղասպանության 100-ամյակի գլխավոր խնդիրը պետք է լինի համահայկական համախոհություն ձևավորել Ցեղասպանության համար հատուցման և Հայաստանի ու հայ ժողովրդի իրավունքների իրավական սահմանումների շուրջ։ Այս նպատակին համար մեծ դեր ունի կատարելիք հայկական մամուլը, որպեսզի կատարվի հրապարակային լայն քննարկում։ Այս տեսակետից, առաջնահերթ խնդիր է, որ մամուլը անդրադառնա Հայաստան-Թուրքիա արձանագրություններին, որովհետև այդ արձանագրությունները տակավին մահացած չեն և նրանց չսպանելը՝ կարող է մեծ հարված հասցնել հենց քիչ առաջ նշածս խնդրին՝ հատուցման և իրավունքների սահմանումին և ձեռքբերման։

բ) Առաջարկում եմ հայկական լրատվամիջոցներին, հատկապես՝ թերթերին և կայքերին, այս հավաքի առիթով համադրել 1915-1923 թվականների հայկական մամուլում լույս տեսած նյութերի վերահրատաարակությունը այսօրվանից մինչև 2015թ.։ Կարծում եմ, շատ կարևոր է այդ նյութերի հրատարակությունը, որովհետև հայ հասարակությունը իսկապես տեղյակ չէ ժամանակակից մամուլում լույս տեսած այդ մանրամասնություններին՝ դեպքերի լրատվության և կեցվածքների դրսևորմանը, ինչը կնպաստի հիշողությունը դարձնել ավելի իրական։ Այսօրվա կապի միջոցները լայն հնարավորություն են տալիս այս առաջարկի իրականացմանը։ 

Հիմա՝ ինձնից ակնկալված թեմայի մասին, ինչի պատրաստության համար շնորհակալություն եմ հայտնում Հայ Դատի Ամերիկայի հանձնախմբի Վաշինգտոնի գրասենյակի անձնակազմին.

Ա) Ամերիկյան լրատվամիջոցներում, Հայոց Ցեղասպանության ներկայացումը հաճախ կախված է թերթի կամ լրատվամիջոցի խմբագրական քաղաքականության վրա։  Հաճախ, անաչառ լրատվություն կատարելու քողի տակ, Հայոց Ցեղասպանությունը ներկայացնելիս, ԶԼՄ-ը կիրառում են արհեստական հավասարակշիռ մոտեցում, հավասարեցնելով ոճիրի իրական փաստերը Թուրքիայի ժխտողական քաղաքականության հետ։ 

Անցած քսան տարիներին, Հայ Դատի Ամերիկայի հանձնախումբը և ուրիշներ դժվար պայքար են մղել այս քաղաքականությունը փոխելու համար և արձանագրել են կարևոր ձեռքբերումներ, այնպիսի ԶԼՄ-ում ինչպիք են «Ասոշիեյտդ Պրեսը», «Նյու Յորք Թայմզը» (և նույն ընկերությանը պատկանող «Բոստոն Գլոբը»), «Չիկագօ Տրիբյունը», «Լոս Անջելըս Թայմզ» և այլն։ Ներկայիս, ընդհանրապես ընկալված ձևն այն է, որ 1915-1923թթ. դեպքերը նրանք ներկայացնում են որպես ցեղասպանություն, անմիջապես արձանագրելով, որ Թուրքիան ժխտում է թե ինչ է տեղի ունեցել։ 

Այս ուղղությամբ աշխատանքները մշտական են, նմանատիպ արդյունք ձեռքբերելու համար հիմնական ԶԼՄ-ում։

Բ) Թուրիքայի (նաև արդեն Ադրբեջանի) կառավարությունները լոբբիստական խմբերի միլիոնավոր դոլար են վճարում, գովազդելու համար Թուրքիան, ինչը նշանակում է նաև պայքարել այդ ոճիրի պատշաճ ներկայացման դեմ։ Այս տեսակի աշխատանքի արդյունք պետք է համարել 20րդ դարի ցեպասպանություններին նվիրված Սի-Էն-Էն-ի վավերագրական շարքը, Քրիստիան Ամանփուրի հեղինակութեամբ։ 

Ադրբեջանի արդեն դասական դարձած խաղը նպատակ է հետապնդում ջրերը պղտորել, հղումներ անելով այսպես կոչված «Խոջալուի ցեղասպանությանը»։ Ադրբեջանի տրասնպորտի նախարարի տղայի կողմից Վաշինկտոնում հիմնադրված լոբբիստական կազմակերպությունը (Ադրբեջան Ամերիկա Դաշինք Կորպորացիա) անցյալ հունվար ամսին ծախսել է կես միլիոն դոլար, Խոջալուի մասին երկու շաբաթ գովազդներ տեղադրելով Վաշինկտոնիում, Նյու Յորքում և Կալիֆորնիայում։ 

Թեև հայկական համայնքի աշխատանքները կարողացել են ընդհանուր առմամբ ճիշտ փաստերը ամրագրել և հաղթահարել ԶԼՄ-ում տարիների անտարբերությունն ու Անկարայի ժխտողական քաղաքականությունը, կաշառքներն ու սպառնալիքները, սակայն, նրանք տեղի չեն տվել։ Շարունակվում են նրանց հարձակումները հետ շրջելու հայության ձեռքբերումները ակադեմական և քաղաքացիական շրջանակներում։

Գ) Հարաբերությունների հաստատում և կապերի պահպանում լրագրողների հետ -Թեև գլխավոր ԶԼՄ-ի աւագ լրագրողները իրենց դիրքորոշումները պահպանում են երկար ժամանակ (խոսքը գնում է գլխավոր ԶԼՄ-ի բարձրագույն մակարդակի լրագրողների մասին, ովքեր հետևում և հաղորդում են Սպիտակ Տան, Պետքարտուղարության, Կոնգրեսի և նման ատյանների անցուդարձերը, հետևաբար նաև  գրում են Հայոց Ցեղասպանության  մասին նախագահական ուղերձներ և կոնգրեսական նախաձեռնությունների մասին), տեղական և նահանգային իրադարձությունների մասին գրող լրագրողները հաճախ են փոխվում։ Հետևաբար, Հայ Դատի հանձնախմբերի նման կառույցները ստիպված են միշտ լինել զգոն, որպեսզի երաշխավորեն այդ լրագրողների կողմից ճիշտ լրատվության հաղորդումը։

Այս տեսանկյունից դասական օրինակ կարելի է համարել անցած տարի նախագահ Օբամայի Լոս Անջելես այցելության առիթով Հայ Դատի Ամերիկայի հանձնախմբի կազմակերպած բողոքի ցույցը։ Ասոշիյեյտըդ Պրեսի տեղական լրագրողը, ով գրեց ցույցի մասին, հստակօրեն անտեղյակ էր հարցի էությունից և այն ներկայացրեց որպես «թուրքերը կասեն-հայերը կասեն» խնդիր. նրա լրատվությունը դարձավ ամբողջ երկրի տարածքում ցույցի լրատվության գլխավոր աղբյուրը։ Հայ Դատի Ամերիկայի հանձնախմբի Արևմտյան շրջանի կառույցը կապվեց լրատու գործակալության Լոս Անջելեսի գրասենյակի հետ, հիշեցրեց նրանց հարցի վերաբերյալ գործակալության կեցվածքի մասին և նրանք անհրաժեշտ սրբագրությունը կատարեցին։ Ապատեղեկատվության պատճառն այն  էր, որ անձը նոր էր տեղափոխվել Լոս Անջելես, նոր էր ընդունվել աշխատանքի և Ցեղասպանության պատմությանը ծանոթ չեր։ Անհրաժեշտ է խմբագիրների և լրագրողների հետ մշտական կապերի միջոցով կանխել նման վրիպումները։

Դ) ԱՄՆ կառավարության կեցվածքը - Այն փաստը, որ ԱՄՆ կառավարությունը ճիշտ չի որակում Հայոց Ցեղասպանությունը հավելյալ հիմք է տալիս ԶԼՄ-ին՝ Ցեղասպանության հարցը ներկայացնել որպես «Հայաստանն ասում է - Թուրքիա ասում է» սցենար։ Ամենայնդեպս, վերը նշված դեպքերում, այս խնդիրը հաղթահարվում է։ ԱՄՆ կառավարության ազդեցությունն ավելի մեծ է, երբ Ցեղասպանության հարցին անդրադարձ է լինում օրենսդրական նախաձեռնությունների և նախագահական ուղերձների կապակցաբար՝ որպես խմբագրական մոտեցում և կապ արտաքին քաղաքականության վերաբերյալ յոդված։ Վաշինկտոն Փոստն ու կառավարամետ այլ թերթեր հաճախ քննարկման նյութ չեն դարձնում Հայոց Ցեղասպանությունը, իսկ երբ անում են՝ փոքրացնում են նրա ազդեցությունը, իյնալով Պետքարտուղարության կամ Ազգային անվտանգության խորհրդի մոտեցումների թակարդը, թե Թուրքիան կարևոր դաշնակից է և այլն։

Ե) Պահել հարցի արդիականությունը -  Անհրաժեշտ է հարցը պահել որպես արդիական խնդիր, հեռու՝ պատմականութենէ, որ կարող է մեր Ցեղասպանությունը համեմատել հռոմեացիների վայրագությունների, իսկ վերջերս էլ՝ բնիկ հնդկացիների ջարդերի հետ։ Հայ Դատի Ամերիկայ հանձնախումբը շեշտում է, որ չպատժված ոճիրը այսօր ևս շարունակում է հսկայական հետևանքներ ունենալ իր զոհերի համար։ Հաճախ է պետք լինում շեշտել, որ անհրաժեշտ է ճշմարտություն ԵՎ արդարություն, որովհետև. 1) Այդ է բարոյական և ճիշտ մոտեցումը. 2) Կանխարգելելու է այլ ցեղասպանություններ. 3) Երաշխավորելու է Հայաստանի անվտանգությունը, որովհետև այն չի կարող ապահով լինել երբ իր անմիջական հարևանը  ցեղասպանության չապաշխարած հանցագործ է և շարունակում է գերսպառազինվել. 4) Նպաստելու Թուրքիայի ավելի դեմոկրատական, հանդուրժող հասարակություն դառնալուն. 5) Նպաստելու է հայ ազգի կենսունակության համար անհրաժեշտ տարրերի (տնտեսական, տարածքային, և այլն) վերականգնման, ինչը հափշտակված կամ քանդված էր Ցեղասպանության ժամանակ։ 

Հաճախ, Անգարայում նստած ղեկավարները հեշտացնում են այս գործընթացը արդիական և բարձր ուշադրության կենտրոնում պահելով հարցը Վաեինկտոնում և միջազգային ԶԼՄ-ուն. օրինակ, Վիկիլիքսի հեռահաղորդումները ցույց են տալիս, որ հարցը շատ մեծ է և կարևոր տեղ ունի ԱՄՆ-Թուրքիա հարաբերություններում։

